
Алишер НАВОИЙ: 

Олам аҳли  
билингизким, иш 
эмас душманлиғ,
Ёр ўлунг бир- 
бирингизгаким, 
эрур ёрлиғ иш...

¥азрати 
Мир Алишер 
Навоий 
таваллудининг 
584 йиллигига 
ба²ишланади

Я Н Г И  Ҳ А Ё Т  У Ч У Н, Я Н Г И  Ў З Б Е К И С Т О Н  У Ч У Н !

Жануби-шарқий Осиё-
даги бой маданий мерос, 
гўзал  табиатга эга, иқтисо-
диёти ривожланган ўзига хос 
давлатнинг номи Малайзия 
эканини ҳаммамиз яхши била-
миз. Ушбу мамлакат пойтахти 
саналган шаҳар эса бизнес 
ва туризм маркази сифатида 
янада машҳур.

Куала-Лумпур деганда кўп-
чилик кўз ўнгида “Петронас” 
компаниясининг осмонўпар 
эгизак миноралари гавдала-
нади. 88 қаватдан иборат  452 
метрлик мазкур иншоот асри-
миз бошигача дунёдаги энг 
баланд бино эди. Бироқ гўзал 
иморатлар шу билан чеклан-

майди. Бунда ҳар қандай ин-
сонни ҳайратда қолдирадиган 
саройлар ҳам талайгина.

Ана шундай мажмуаларнинг 
энг нуфузлиси – “Пердана  
Путра” аталмиш ҳукумат қа-
роргоҳида Ўзбекистон  Респуб-
ликаси Президенти Шавкат 
Мирзиёевни расмий кутиб олиш 
маросими бўлиб ўтди.

Ташриф давомида давла-
тимиз раҳбарига катта эҳти-
ром кўрсатилажаги аслида 
аэропортдаёқ намоён бўлди. 
Юксак мартабали меҳмон 
келишига жиддий тадорик 
кўрилгани ҳар бир жараён  
сонияларигача белгилаб  
қўйилганидан яққол сезилди.

навбат – амалий 
ишга!

Ҳам рўзғорга, 
ҳам соғлиққа фойда

Тиббиёт тараққий 
этсагина...

Америка: Трамп билан 
икки ҳафта ичида2c. 2c. 4c. 5c.

Қаро кўзум, келу мардумлуғ эмди фан қилғил,
Кўзум қаросида мардум киби ватан қилғил.
 
Юзунг гулига кўнгул равзасин яса гулшан,
Қадинг ниҳолиға жон гулшанин чаман қилғил.
 
Таковарингға бағир қонидан хино боғла,
Итингға ғамзада жон риштасин расан қилғил.
 
Фироқ тоғида топилса туфроғим, эй чарх,
Хамир этиб, яна ул тоғда кўҳкан қилғил.
 
Юзунг висолиға етсун, десанг кўнгулларни,
Сочингни боштин-аëғ чин ила шикан қилғил.
 
Хазон сипоҳиға, эй боғбон, эмас монеъ,
Бу боғ томида гар игнадин тикан қилғил.
 
Юзида терни кўруб ўлсам, эй рафиқ мени,
Гулоб ила юву гул баргидин кафан қилғил.
 
Навоий анжумани шавқ жон аро тузсанг,
Анинг бошоғлиғ ўқин шамъи анжуман қилғил.

ЖИЗЗАХ:ЖИЗЗАХ:

Олий Мажлис Қонунчилик палатасидаги O‘zLiDeP  фракцияси  
аъзолари ва партия фаоллари  Зафаробод, Пахтакор, Арнасой,   

Дўстлик ва Фориш туманларида сайловчилар билан учрашдилар

НАВБАТ – АМАЛИЙ ИШГА
ЖАМИЯТ

Бугун бозорлару турли катта-
кичик савдо дўконлари сархил 
мева-чеваю сабзавотлар билан 
тўла. Лекин уларнинг қанчаси 
ўзимизда, қанчаси хорижда 
етиштирилгани алоҳида мавзу. 
Ёки уларнинг турли хил пестицид, 
гербицид ва фунгицид каби 
юзлаб кимёвий моддаларга 
тўйинган-тўйинмагани бизга 
қоронғи. Асосийси, қишин-ёзин 
бозору дўконларимизни безаб 
турган бу каби маҳсулотларнинг 
саломатлигимизга таъсири 
масаласи йил сайин жиддийлашиб 
бораётганидир.

Ҳар бир тумандаги учрашув  
маҳаллий кенгашлардаги 
депутатлик гуруҳи аъзолари, 
партия фаоллари, электорат ва 
“маҳалла еттилиги” вакиллари 
билан  очиқ мулоқотдан 
бошланаётгани бежиз эмас. 
Чунки айнан халқ ноиблари 
ва маҳалла мутасаддилари 
жойларда амалга оширилаётган 
ислоҳотлар жараёни 
билан яқиндан танишиш, 
ёшу қариларнинг дарду 
ташвишларини яхши биладиган 
инсонлар ҳисобланади. 
Қолаверса, улар мавжуд шарт-
шароитлар ва ҳудудлардаги 
ютуқ-камчиликлардан тўлиқ 
хабардор. 

ТАЛҚИН

САЙЛОВЧИ ВА ДЕПУТАТ

Одилжон МАМАДАЛИЕВ,
Олий Мажлис Қонунчилик  

палатаси депутати,
O‘zLiDeP фракцияси аъзоси

Шу боис учрашувлар расмиятчиликдан 
ҳоли, ишчанлик руҳидаги самимий гурунгга 
айланиб кетмоқда. Мазкур тадбирларда кам-
бағалликни қисқартириш, айниқса, ёшлар ва 
хотин-қизларни касб-ҳунарга йўналтириш, 
атроф-муҳитни муҳофаза қилиш ва “яшил” 
иқтисодиётни ривожлантириш борасида бир 
қатор  амалий таклифлар ҳам билдирилмоқда. 

***
Зафаробод туманидаги учрашувлар да-

вомида  маслакдошларимиз  туркиялик ишби-
лармонлар билан ҳамкорликда йўлга қўйилган 
“Taskin Carpet ” МЧЖ  қошида ташкил этилган 
касаначиликка ўқитиш бўлими фаолияти би-
лан танишдилар. Бу ерда тумандаги Бирлик, 
Ёрқин, Бўстон, Узун каби маҳаллаларда ис-
тиқомат қилувчи ишсиз хотин-қизлар сувенир 
учун мўлжалланган жажжи гиламчалар тўқиш-
га ўргатилмоқда.

Бу масканда сабоқ олган 40 нафар хо-
тин-қиз ўз хонадонларида корхона билан 
шартнома асосида гиламча тўқишга киришган. 
Уларга зарур анжом, хомашё корхона томони-
дан етказиб берилиб, тайёр маҳсулотнинг ҳар 
бири  600-800 минг сўмдан сотиб олинмоқда.

– Ойига ўртача учтадан кўргазмали ги-
ламча тўқиш имконияти бор,  – дейишди зафа-
рободлик аёллар депутатлар билан суҳбатда.

Йил охиригача касаначилик бўлимида 800 
нафар хотин-қизга ушбу касбни ўргатиш режа-
лаштирилмоқда. Мулоқот чоғида ишчи гуруҳ 
аъзолари корхонани ривожлантириш истиқ-
боллари билан яқиндан танишиб, бу борадаги 
ўз фикр-мулоҳазалари билан ўртоқлашдилар.

***
Пахтакор туманидаги мулоқотларда 

эса O‘zLiDeP вакилларига “PAXTAKOR TEKS” 
МЧЖдаги “Ип-калава ва рангли мато маҳсу-
лотлари ишлаб чиқариш” лойиҳаси тақдим 
этилди. Мазкур лойиҳанинг 1-босқичи 2020 
йилда 8 минг тонна ип-калава маҳсулотлари 
ишлаб чиқариш билан бошланган эди. Ўтган йи-
ли декабрь ойида лойиҳанинг 2-босқичи  ишга 
тушди. Йилига 7 минг тонна рангли мато маҳ-
сулотларини ишлаб чиқариш йўлга қўйилди. 

Натижада бу ерда жами 1 300 нафар юртдо-
шимизнинг бандлиги таъминланди. Ўтган йили  
Россия ва Туркияга 10 миллион АҚШ доллари 
миқдоридаги маҳсулот экспорт қилинди.

Ишчи гуруҳи аъзолари тумандаги “WORLD 
TRADING COMPANY” МЧЖ қўшма корхона-
си фаолияти билан ҳам танишдилар. Бу ерда 
автомобиллар учун антифриз, ҳаво фильтр-
лари, юқори вольтли симлар ва мотор мойла-
ри ишлаб чиқариш лойиҳаси амалга оширил-
моқда.

Қиймати 7 миллион АҚШ долларини таш-
кил этувчи мазкур корхонада  150 минг тон-
на антифриз суюқлиги, 500 минг жуфт “свеча” 
симлари, 1 миллион дона ҳаво фильтри, 10 
тонна мотор мойи маҳсулотлари ишлаб чиқа-
рилмоқда. Ўтган йили Қозоғистон, Тожики-
стон ва Туркманистонга 2 миллион 294 минг 
АҚШ доллари миқдоридаги маҳсулот экспорт 
қилинди. Бу ерда ҳам кўплаб пахтакорлик 
ёшлар доимий иш ўринларига эга бўлгани,  ай-
ниқса, қувонарли.

***
Арнасой туманида эса маслакдошлари-

миз бир қатор маҳаллаларда бўлиб, камбағал-
ликни қисқартириш, аҳоли бандлигини таъмин-
лаш борасида олиб борилаётган ишлар билан 
танишишди. Хусусан, тумандаги Ғ. Ғулом ном-
ли МФЙда яшовчи Олим Шаминов хонадонида  
2 сотих майдонга гидропоника усулида Корея 
технологияси асосида қулупнай етиштирил-
моқда.

Тадбиркор ҳозирда етиштирган қулуп-
найларни туман маҳаллий бозорларида, савдо 
мажмуаларида сотиб, меҳнатига яраша  даро-
мад топмоқда. 

Партиядошларимиз Арнасой тумани ҳо-
кими Одил Мусанов ташаббуси билан амал-
га оширилаётган “Кам харажат билан юқори 
маҳсулдорликка эришиш” лойиҳасини бориб 
кўришди. Яъни аҳоли хонадонларида наслли 
чорва молларни кўпайтириш учун жойларда 
даставвал озуқа базасини ривожлантиришга 
қаратилган ушбу лойиҳа кўпчиликда катта та-
ассурот қолдирди. Бу хайрли ишни бошқа ҳу-

дудларда ҳам оммалаштириш юзасидан ама-
лий таклифлар билдирилди.

***
Дўстлик туманида барпо этилаётган 

“Янги Ўзбекистон” массиви ҳақида анча-
дан бери илиқ сўзлар айтилаётган эди. Ай-
ни пайтда бу ерда барча шарт-шароитларга 
эга 1000 хонадонга мўлжалланган 50 та кўп 
қаватли бинолар қурилиши жадаллик билан 
олиб борилмоқда. Ҳозиргача 9 та кўп қават-
ли уйлар қуриб битказилиб, ўз эгаларига 
топширилди. Ҳудудда ижтимоий объектлар 
билан бир қаторда ёшларни касб-ҳунарга 
ўқитадиган марказ ҳам ишга туширилиши 
режалаштирилган.

***
Фориш тумани кенгашидаги O‘zLiDeP 

депутатлик гуруҳи аъзолари билан кеч-
ган қизғин мулоқотдан сўнг тадбиркорлар 
ва фуқароларнинг мурожаатлари ҳам ўр-

ганилди. Электорат вакиллари ва маҳалла 
фаоллари ишчи гуруҳ аъзоларига ўзларини 
ташвишга солаётган ўндан ортиқ масала-
да мурожаат қилишди. Уларнинг аксарияти 
мутасаддилар кўмагида шу жойнинг ўзида 
ечим топган бўлса, вақт талаб қиладиганла-
ри депутатлик назоратига олинди.

Тиббиётчилар билан ўтказилган учра-
шувда муаммолар ўртага ташланди. Масалан, 
тумандаги Учма маҳалла аҳли ўзларига бирик-
тирилган тиббиёт масканларига 30 километр-
лаб йўл босиб келишга мажбур бўлишаётга-
нини, агар имкон бўлса  Учма ва оқтошликлар 
учун янги оилавий шифохона пунктларини 
ташкил этишга кўмак беришларини айтишди. 

1 700 нафар киши фаолият юритаётган 
“Basalt Uzbekistan” кластеридаги мулоқот 
ҳам ажойиб бўлди. Маълумки, Фориш – ҳу-
дуди бўйича Жиззах вилоятидаги  энг катта 
туман бўлса-да, яқин-яқингача бу ерда сано-
ат корхонаси йўқ эди. Етти йил аввал Олмос-
сой конидан базальт тошини қазиб олиб, тола 
тайёрлаш йўлга қўйилди. Ноёб, инновацион 
технология асосида қурилиш саноати учун 
муҳим бўлган арматура ва сеткалар ишлаб 
чиқарила бошланди. Натижада бошқа конлар 
ҳам ўрганилди ва Германия, Франция, Италия, 
Чехия каби давлатлардан энг замонавий тех-
нологиялар келтирилди. Натижада 300 гектар 
майдонда умумий қиймати 498 миллион дол-
ларлик олтита лойиҳа ташкил этилиб, корхо-
на кластерга айланди. Кластерда йилига 177 
минг тонна базальт тошидан махсус тола, ди-
рект ровинг, фибра, арматура, композит ге-
осетка, қувур, мато ва иссиқлик-изоляция 
плиталари каби 42 турдаги маҳсулот ишлаб 
чиқарилмоқда.  Уларга дунёда талаб юқори. 
Маҳсулотларнинг 80 фоизи хорижий давлат-
ларга экспорт қилинмоқда.

Таъкидлаш лозимки, O‘zLiDeP Сиёсий 
Кенгаши Ижроия қўмитаси раиси, партия
нинг парламентдаги фракцияси раҳбари 
Актам Хаитов бошчилигидаги ишчи гуруҳи 
аъзолари сайловчилар ва электорат ва-
киллари билан мулоқотлар чоғида айти-
лаётган ҳар бир таклиф ва танқидий му-
лоҳазаларни бе эътибор қолдирмасликка 
ҳаракат қилишмоқда. Негаки, улар кел-
гусида қонун ижодкорлиги даврида ино-
батга олинади. Асосийси, кўтарилаётган 
муаммолар жойлардаги мутасаддилар эъ-
тиборига ҳавола қилинди.

Баҳром МИРЗАҚОБИЛОВ,
“XXI asr” мухбири

Шу маънода кейинги йилларда шахсан 
давлатимиз раҳбари ҳамда ҳукуматимиз то-
монидан мамлакатимизда биринчи навбат-
да томорқа хўжаликларини ривожлантириш-
га бўлган эътиборнинг кучайтирилаётгани ва 
бу жабҳага катта имконият ҳамда имтиёзлар 
берилаётгани бежиз эмас. Чунки, энг аввало, 
айнан шу йўл орқалигина дунёда тобора ке-
скинлашаётган озиқ-овқат хавфсизлигининг 
олдини олиш мумкинлиги аён. Шунинг учун 
ҳам биз аввал ўз ички бозоримизни сифатли 
ва ҳамёнбоп қишлоқ хўжалиги маҳсулотлари 
билан тўйинтирмоғимиз шарт. Агар барча ҳу-
дудларда томорқачиларимиз мўл ва баракали 
ҳосил олсалар ҳамда энг зарур маҳсулотлар 
билан истеъмол бозорини таъминлаб туриш-
са, иқтисодий жиҳатдан нархлар барқарор-
лашади. Қолаверса, бу – экспорт ҳисобига ва-
лютанинг кириб келишига ижобий таъсир ҳам 
кўрсатиши мумкин. Энг муҳими, томорқалар-
да табиий ҳолда маҳсулот етиштирилса, сало-
матликка кони фойда бўлади.

Томорқа ва деҳқон хўжалиги – бу нафақат 
оилавий фаровонликни таъминлаш восита-
си, балки бутун мамлакат озиқ-овқат хавф-
сизлигининг муҳим устунидир. Юртимизда 
озиқ-овқат ишлаб чиқариш, қишлоқ хўжали-
ги маҳсулотларини қайта ишлаш ва экспортга 
йўналтириш борасида кенг имкониятлар мав-

жуд. Томорқа ерларидан самарали фойдала-
ниш, деҳқон хўжаликларини ривожлантириш 
ва уларни замонавий технологиялар билан 
таъминлаш мамлакатимиз иқтисодиётининг 
мустаҳкам бўлишига хизмат қилади.

Дарҳақиқат, статистик рақамларга қа-
расак, бугунги кунда (2024 йил якунлари) то-
морқа ва деҳқон хўжаликлари ялпи қишлоқ 
хўжалиги маҳсулотларининг 63,1 фоизини 
етказиб бермоқда. Эътиборли жиҳати, соғиб 
олинган сутда бу кўрсаткич 92,5 фоизни, гўшт 
ишлаб чиқаришда (тирик вазнда) 84,6 фоиз-
ни, картошка етиштиришда 68,8 фоизни, саб-
завотлар етиштиришда 58,3 фоизни, тухум 
етиштиришда 57 фоизни, узумчиликда 51,5 
фоизни, меваларни етиштиришда 51 фоизни 
ташкил этмоқда.

Шу боис ҳам, томорқа ва деҳқон хўжалик-
ларини ҳар томонлама қўллаб-қувватлаш ма-

саласи мамлакатимизда соҳада олиб борила-
ётган ислоҳотларнинг муҳим йўналиш ларидан 
бири ҳисобланади. Давлатимиз раҳбарининг 
жорий йил 30 январь куни ўтказган йиғилиши 
бу борадаги ишларимизни янги босқичга олиб 
чиқишда ўзига хос йўналиш бўлди. Асосийси, 
ана шу йиғилишда томорқада ва ижарага бе-
рилган экин ерларида даромадли маҳсулот 
етиштиришнинг янги тизими ва унинг асосла-
ри белгилаб берилди. 

Биринчидан, томорқа ва деҳқон хўжа-
лиги ерлари, уларда етиштирилган маҳсулот 
ҳисобини юритиш бўйича янгича тизим жорий 
этилиши таъкидланди. Бунинг учун мутасадди-
ларга йил якунигача томорқалар ва экин ерла-
рини алоҳида таснифлаш, шунингдек, “онлайн 
маҳалла” платформасини ишга тушириб, маз-
кур томорқа ва экин ерларида нима экилгани 
бўйича ахборотни юритиш  топширилди.

Иккинчидан, ердан самарали фойда-
ланиб, бир сотихда 5 миллион сўмдан юқо-
ри расмий даромад олаётган деҳқонларга 
ер солиғининг 90 фоизини “кэшбек” сифати-
да қайтариб бериш йўлга қўйилиши, аксинча, 
томорқасига экин экмаганлардан ер солиғи 
оширилган миқдорда ундирилиши белгилан-
ди. Бу, ўз навбатида, ердан унумли ва самара-
ли фойдаланишга хизмат қилади.

Учинчидан, соҳада “рақамли бозор” бўл-
магани учун деҳқонлар мева-сабзавотига хари-
дор, қайта ишловчи ва экспортчилар эса маҳ-
сулот қидириб юрибди. Шу боис уларни ўзаро 
боғлайдиган “маркет плейс”ни ишга туширили-
ши бу борадаги оворагарчиликлар ва муаммо-
ларни бартараф этишга хизмат қилади.

Тўртинчидан, охирги уч йилда 260 
минг гектар ер аҳолига бўлиб берилган 
эди. Энди бу такомиллаштирилиб, Қо-

рақалпоғистон Респуб ликаси, Андижон, 
Жиззах ва Тошкент вилоятида бўш турган 
3 минг 300 гектар ер тажриба тариқасида 
янгича тартибда ижарага берилади. Бунда, 
контурлар 3 гектардан 50 гектаргача яхлит 
ҳолда савдога қўйилиб, 49 йилга ижара-
га берилади. Энг муҳими, бу ерлар тупроқ 
таркиби ва сифати таҳлили, кафолатли сув 
лимитини энг паст ва энг юқори чегарала-
ри кўрсатилган ҳолда аукционга қўйилади. 
Бунда, нафақат шу ҳудуддаги, балки бошқа 
вилоятдаги тадбиркорлар ҳам қатнашиб, 
ер олиши мумкин бўлади. Аукцион бош-
ланғич нархни пасайтириб бориш ва бир 
йўла тўлаш шарти билан ўтказилади. У ер-
ларнинг бир қисмига сақлаш ва қадоқлаш 
қувватлари қуришга ҳам рухсат берилади.

Бешинчидан, келгуси йилдан қишлоқ 
хўжалиги ерлари учун солиқ ҳисоблаш тар-
тиби ҳам ўзгаради. Ижарага берилган ернинг 
балл-бонитети ошса, тўланадиган солиқ ўз-
гармайди, аксинча тушиб кетса, солиқ ставка-
си 3 карра ошади.

Дастлабки ҳисоб-китобларга кўра, маз-
кур ташаббусларни жорий қилиш, дастурхо-
нимиз тўкинлигини таъминлаш баробарида 
1,5 миллион аҳоли бандлигини таъминлашга 
хизмат қилади.

Демак, томорқа ва деҳқон хўжалигини 
қўллаб-қувватлаш – халқимизнинг фаровон-
лиги ва дастурхонимиз тўкинлигининг асосий 
кафолатидир. Шу нуқтаи назардан, янги тизим 
соҳа ривожига  туртки бўлиб, ҳар бир томорқа 
ва деҳқон хўжалиги эгасини ўз ерларидан 
унумли фойдаланишга ундайди, берилаётган 
имтиёзлар эса уларнинг бу борадаги ҳаракат-
ларига кўмак бўлиб хизмат қилади.

ТОМОРҚА  ХЎЖАЛИГИ:
 ҲАМ  РЎЗҒОРГА,  ҲАМ  СОҒЛИҚҚА  ФОЙДА

ТОШКЕНТ ШАҲРИ

ҚАШҚАДАРЁ

ЮЗМАЮЗ МУЛОҚОТ

“XXI ASR” ШАРҲИ

МУНОСАБАТ

Олий Мажлис Қонунчилик палата-
си депутати Гулшана Худоёрова мириш-
корлик сайловчилар билан учрашувини 
дастлаб  “Samo Mirishkor tekstil group 
cluster” МЧЖ фаолияти билан танишиш-
дан бошлади. Бу корхонада футболка, 
хотин-қизлар кийимлари тайёрланади. 
Кунига 5 минг жуфт пайпоқ ишлаб чиқа-
рилади. Тумандаги 15 дан ортиқ маҳал-
лада истиқомат қилаётган 130 нафар 
хотин-қизнинг бандлиги таъминланган. 
Ишчилар учун бепул транспорт  ва туш-
лик ташкил этилган.  

 Миришкор маҳалласида яшов-
чи Омадилло Асқаров 1 гектарлик 
иссиқхона ташкил этиб, помидор ва 
бодрингни экишга тайёрламоқда. 
Шавкат Ниёзов ҳам 5 сотихлик ис-
сиқхонасида сабзавот ва кўкат 
етиштириб келади. Яна 8 мингта 
бедана парваришлаяпти. Улардан 

ҳар куни 5 минг дона тухум олиниб, 
донаси 400 сўмдан савдога чиқа-
рилади.  Янги миришкорлик Пўлат 
Мардоновнинг  1,5 сотихлик иссиқ-
хонасида эса турли гул ва дарахт 
кўчатлари билан яшнаб ётибди. Да-
ромади ҳам чаккимас.

Депутат улар билан мулоқот 
чоғида соҳага оид қонунларнинг 
мазмун-моҳияти ҳақида сўзлади. 
Тадбиркорлар ер солиғи имтиёзла-
ри, иссиқхона кадастр ҳужжатини 
расмийлаштириш тартиблари, ис-
сиқхона қуриш учун банкдан кам 
фоизли кредит олишда амалий ёр-
дам сўрашди. Халқ вакиласи бу бо-
рада  мақбул ечимларини топишга 
ваъда берди. 

Сайфулла ИКРОМОВ, 
“ХХI asr” мухбири

Олий Мажлис Қонунчилик палата-
си депутати Нуриддин Жабборов ўзининг 
дастлабки сафарини Ромитан туманидаги 
Муғонча маҳалласидаги “маҳалла етти-
лиги” тизимининг аҳоли бандлигини таъ-
минлаш ва камбағалликни қисқартириш 
бўйича амалга оширилган ишлар самара-
дорлиги билан танишишдан бошлади. 

Арабхона қишлоғида истиқомат 
қилувчи тадбиркор Толиба Муродова 
20 нафар хотин-қизни ўз хонадони-
даги тикув цехида  доимий иш билан 
таъминлаган. У билан  суҳбат асно-
сида иш ўринлари сонини яна 10 та-
га кўпайтириш истаги борлигини, шу 
мақсадда тижорат банкидан 100 мил-
лион сўм миқдорида имтиёзли кредит 
ҳамда ишлаб чиқаришни кенгайтириш 
учун алоҳида бино ажратишда амалий 
ёрдам сўради.

Парламент депутати Пешку ту-
манида ташкил этилган мулоқотлар 
чоғида одамларни ўйлантираётган 
бир қатор муаммоларга мутасадди-
лар билан бирга ечим излади. Ибн Си-
но маҳалла  ёшлар етакчилари шу кун-
гача ажратилган 10 гектар майдонга 
қўшимча ер ажратилишини сўрашди. 
Масалан,  ёш тадбиркор Умиджон 
Баҳромов “Mushroom” томарқа хиз-
мат кластери раҳбарлиги остида 450 
кв метрдан иборат майдонда ҳар ой-
да 2-3 тоннадан қўзиқорин етишти-

рилиб, сотувга чиқарилмоқда. Ўтган 
йил охирида “Микрокредитбанк”нинг 
Янгибозор филиалидан ажратилган 
500 миллион сўмлик кредит унинг фа-
олиятини бир мунча кенгайтириш им-
конини берган бўлса-да, яна фаолия-
тини кенгайтириш учун унга 295 млн 
сўмлик сармоя зарур. Бу масала ҳам 
масъуллар назоратига олинди. 

Нуриддин Жабборов, шунингдек, 
Бухоро туманининг Галаосиё маҳал-
ласининг нуронийлари илтимосини 
ҳамда “Аёллар дафтари”да рўйхатда 
турувчи Чоруқ қишлоқлик Дилноза 
Раҳматова 17,5 миллион сўмлик имти-
ёзли кредит асосида ўз хонадонида 
иссиқхона барпо қилиб, қўзиқорин 
етиштир япти. Лекин у ўз даромадини 
ошириш ва қўшимча иш ўрни яратиш 
мақсадида ҳовлисида бўш турган 2 
сотих ерда ҳам  иссиқхона қурмоқчи-
лигини, имтиёзли кредит ажратишда 
амалий  ёрдам берилишини сўради. 
Дилнозанинг мурожаати депутат ва 
“маҳалла еттилиги” томонидан дарҳол 
ўрганилиб, унга субсидия ва имтиёзли 
кредит ажратиладиган бўлди.

Шергирон маҳалласидаги сайёр 
қабулда парламент депутати билан 
бирга Бухоро туман ҳокими А. Очи-
лов ҳамда сектор раҳбарларнинг ҳам 
иштирок этгани аҳоли муаммоларини 
кенгроқ ўрганиш ва ҳамжиҳатликда 
ҳал этиш имконини берди. Қўшимча 

банкомат ўрнатиш, ички ариқларни 
таъмирлаш, кадастр ва уй-жой маса-
лалари бўйича мурожаатлар шу ер-
нинг ўзида ҳал этилди. Айримлари 
юзасидан амалдаги ҳуқуқий маслаҳат 
ва тавсиялар берилди. Муддат талаб 
этадиганларини ўрганиш ва ҳал этиш 
бўйича мутасаддилар зиммасига бир 
қатор вазифалар юклатилди.

* * * 
Олий Мажлис Қонунчилик па-

латаси депутати Мадина Баратова 
қоровулбозорлик пешқадам тадбир-
корлар  билан учрашувдан сўнг иш-
сиз аёлларни соҳага жалб этишга қа-
ратилган семинарда ҳам қатнашди. 
“Тадбиркор аёл” ишбилармон аёллар 
ассоциацияси вилоят бўлими раиси, 
маҳаллий кенгаш депутати Дилбар 
Аҳмедова билан биргаликда тадбир-
корликни бошлаш истагида бўлган 
хотин-қизларга йўл-йўриқ ва тавсия 
берди. Бизнес лойиҳа тайёрлаш, ти-
жорат банкларидан имтиёзли кредит 

олиш тартибини тушунтирди.  
Когон туманидаги 545 ўринли 

12-умумтаълим мактаби  халқ ноиби-
нинг диққат эътиборида бўлди. 37 йил 
олдин қурилган ушбу таълим даргоҳи 
мукаммал таъмирга муҳтож. Кутуб-
хона адабиётлари ҳам етарли эмас. 
150 ўринли 19-умумтаълим мактаби 
эса гарчи инвестиция дастурига би-
ноан ўтган йилда қуриб битказилган 
бўлса-да, тадбирлар зали, ошхона ва 
бошқа хоналарни қуришда ҳафсала-
сизлик қилингани яққол билиниб ту-
рибди. 

Тутикунда маҳалласида яшовчи-
ларнинг хусусий боғча ҳамда мактаб-
га эҳтиёжлари,  Сараён маҳалласи-
нинг эса ички йўлларни таъмирлаш, 
ариқларни бетонлаштириш, қабрис-
тонларни ободонлаштириш бўйича 
қилган мурожаатлари  ўрганилиб, те-
гишли тартибда чоралар кўриш белги-
ланди. 

Асхор ИСТАМОВ, 
“XXI asr” мухбири

ИссИқхона ИшИ  
осон эмас

оИлавИй тадбИркор нИма ИстайдИ? ПИёдалар йўлагИ – 
хавфсИзлИк талабИ

Мамлакатимизда аҳолини кам-
бағалликдан чиқариш, уларнинг даро-
мадларини ошириш ва бандлигини таъ-
минлаш мақсадида  “Камбағалликдан 
фаровонлик сари” лойиҳаси доирасида 
изчил ислоҳот ва амалий ишлар олиб 
борилмоқда. 

Ушбу лойиҳа асосида жойлар-
да берилаётган имтиёзли кредит-
ларнинг мақсадли ишлатилиши ва 
оилавий тадбиркорликни ташкил 
этиш борасида қилинаётган ишлар-
ни кўздан кечириш мақсадида Халқ 
депутатлари Кармана туман кен-
гашидаги O‘zLiDeP депутатлик гу-
руҳи раҳбари Юсуф Муродов ўзи 
сайланган Янгиариқ маҳалла аҳли 
билан учрашди. Ўрганишлар дав-
рида маълум бўлдики, ушбу маҳал-
лада истиқомат қилувчи Шерали 
 Ҳусенов чорвачиликни йўлга қўй-
иш учун банкдан 20 миллион сум 
миқдорида имтиёзли кредит олган 
эди. Унга  2 бош йирик шохли қора 
мол харид қилди. Ушбу маҳаллада 
истиқомат қилувчи  Соҳиба Бурхо-
нова эса миллий ўйинчоқлар ишлаб 
чиқара бошлади. Унга ҳам банк 
сармояси жуда асқотди. Мана,  у 
ишлаб чиқараётган  маҳсулотлар 
бугун ҳатто хорижлик сайёҳларга 

ҳам манзур бўлаётир. Даромаддан 
руҳланган тадбиркор фаолиятини 
янада кенгайтириш режасини туз-
моқда. 

Янгиариқ кўчасида яшовчи 
Нилуфар Тўхтамуродова ҳам банк 
кўмаги билан хонадонида тикувчи-
ликни йўлга қўйган эди. Ҳозирда 
“Аёллар дафтари”да рўйхатда ту-
рувчи 3 нафар хотин-қизнинг ҳам 
бандлигини таъминлаш арафасида. 

Депутат улар билан суҳбат жа-
раёнида режаларини амалга ошириш 

учун зарур ҳуқуқий маслаҳатларини 
берди. Қай тартибда, қаерга муро-
жаат этишлари жоизлигини тушун-
тирди. Зеро, сайловчилар билан ҳам-
нафас бўлмоқликдан асосий мақсад 
ҳам шу – уларнинг фаолиятларини 
ўрганиш, муаммоларини ҳал этишга 
кўмаклашиш ва ижобий  ечим то-
пишига ҳисса қўшишдир.

Адизбек УЗОҚОВ,  
O‘zLiDeP Навоий вилоят  

кенгаши бўлим мудири 

БУХОРО

ҲамжИҲатлИкда 
ҲИкмат кўП

НАВОИЙ

Олий Мажлис Қонунчилик пала-
таси депутати, партия Тошкент шаҳар кен-
гаши раиси Равшан Фозиловнинг сайловчи-
лар билан учрашуви Юнусобод туманидаги 
313-мактабда ўтди. 

Депутат дастлаб ўқув масканида-
ги шарт-шароитларни ўрганди. 1934 
йилдан бери фаолият юритаётган ушбу 
мактаб 2019 йилда қисман таъмирлан-
ган. 630 ўринли ўқув масканида 1 595 
нафар ўғил-қиз таҳсил олмоқда. Қў-
шимча тарзда барча қулайликка эга за-
монавий ўқув биноси ҳам қурилаётир. 
Қурилиш жараёнларини ўрганишда ту-
ман ҳокимлиги вакиллари ҳам халқ ва-
килига ҳамроҳлик қилишди.

Учрашувда ўқувчи ва фуқаролар 
учун хавфсиз бўлишини таъминлаш 
мақсадида мактаб олдида пиёдалар 
йўлакчасида дўнглик шаклидаги маши-
налар тўхтаб ўтиш мосламаси ўрнатиш 
таклифи киритилди ва депутат томони-
дан маъқулланди. 

* * * 
Халқ депутатлари Тошкент 

шаҳар кенгаши депутати Жамила 
Шермуҳамедова Чилонзор тумани-
даги Кўтарма маҳалласида истиқомат 
қилувчи фуқаролар билан мулоқот 
чоғида уйларда назорат камерала-
ри йўқлиги, ободонлаштириш ишлари 
талабга жавоб бермаётганлигини ай-
тишди.  Шунингдек, 15, 16, 17, 18-уй-
лар орасида ноқонуний 16-а уйнинг 
қурилиши аҳолига ноқулайлик келти-

раётгани, болалар майдончалари  сув-
га тўлгани боис бир неча йилдан буён 
кичкинтойлар бу ерда ўйнай олмаёт-
ганидан ёзғиришди. 1-уй 1-хонадонда 
яшовчи 86 ёшли фахрий Тўлқин Али-
мовнинг айтишича, уй ертўласи қа-
ровсиз, доим сув оқиб ётади, камига 
сичқон, каламуш, сувараклар кўпайиб 
кетган. Бу ҳақда бир неча бор эпиде-
миология назорат бўлимига мурожаат 
қилишган бўлишса-да, ҳеч қандай жа-
воб бўлмаганини гапирар экан, шу ма-
салани ҳал қилишга депутатдан ёрдам 
сўралди. 1-уй ҳудудида эса болалар 

майдончаси ҳам йўқ экан.
Халқ ноиби томонидан шу ер-

нинг ўзидаёқ   юқоридаги таклифлар 
ижросини таъминлаш масаласи туман 
соғлиқни сақлаш ва санитария эпи-
демиология назорат бўлими, ҳоким 
ўринбосари ва тегишли ташкилотларга 
етказилди. Мутасаддилар ушбу муам-
моларни яқин кунларда ҳал қилишла-
рини айтишди. 

Улуғбек ЭШОНХЎЖАЕВ, 
O‘zLiDeP  Тошкент шаҳар кенгаши 

бўлим мудири

Куала-Лумпур халқаро аэропортида 
 Малайзия парламенти Вакиллар палатаси спи-
кери Жоҳари бин Абдул, таълим вазири Замбри 
Абдулқодир ва бошқа расмий шахслар давлати-
миз раҳбарини самимий қарши олишди. 

Президентимиз шу ернинг ўзида Малай-
зия парламенти спикери билан учрашув ўт-
казди. Олий даражадаги музокаралар кун 
тартиби юзасидан фикр алмашилди. Суҳ-
бат асносида қонун ижодкорлиги масала-
ларида амалий ҳамкорликни йўлга қўйиш, 
инвестиция вий, инфратузилмавий, ижтимоий 
ва маданий-гуманитар дастурларни амалга 
оширишга кўмак лашиш масалаларига алоҳида 
эътибор қаратилди.

Мамлакатимизнинг Малайзиядаги Фавқу-
лодда ва мухтор элчиси Каромидин Гадоев-
нинг журналистларга берган интервьюсида 
маълум қилишича, мазкур ташриф том маъ-
нода тарихийдир. Чунки бу Ўзбекистон Пре-
зидентининг Малайзияга сўнгги 20 йил ичида-
ги илк сафари ҳисобланади. Шунинг учун ушбу 
воқеаларни жаҳон жамоатчилиги диққат би-
лан кузатиб, муҳокамалар чоғида Ўзбекистон 
ва Малайзия ўртасидаги савдо, сармоя, инно-
вация, технологиялар, нефть-кимё, электро-
ника, “яшил” энергия, ақлли қишлоқ хўжалиги, 
туризм, маданий-гуманитар алмашинув каби 
соҳалардаги ҳамкорликни мустаҳкамлаш-
га алоҳида эътибор қаратилаётгани таҳлил-

чиларнинг диққат марказида бўлиб турибди. 
Шунингдек, шериклик кўламини кенгайтириш-
га қаратилган қўшма баёнот ва келишувлар 
тўплами имзолангани муҳим янгилик сифа-
тида эътироф этилаётир. Модомики, ташриф 
олдидан Малайзияда Ўзбекистоннинг сайёҳ-
лик ва маданий мероси салоҳиятини намо-
йиш этиш, олий таълим соҳасини биргаликда 
чуқурлаштиришга қаратилган қатор тадбир-
лар уюштирилгани бежиз эмас.

Ўзбекистон ва Малайзия ўртасида ислом 
цивилизациясини ўрганишга ихтисослашган 
тадқиқотчи ва экспертларни бирлаштиради-
ган қўшма илмий жамият ташкил этилиши ҳам 
хайрли тадбир бўлди. Бинобарин, мазкур таш-
килотга Ўзбекистон томонидан Ислом циви-
лизацияси маркази, Малайзия томонидан эса 
Ислом тафаккури ва цивилизацияси халқаро 
институти раҳбарлик қилади.

Малайзия томони ўзбекистонлик тадқиқот-
чиларга 100 мингдан ортиқ ноёб китоб лар, қўл-
ёзма ва нодир нашрлардан электрон фойда-
ланиш имконини берувчи махсус сертификат 
тақдим этгани, бундан ташқари, малайзиялик-
ларга Ўзбекистондаги Имом Бухорий, Имом 
Термизий ва Баҳоуддин Нақшбанд билан боғ-
лиқ муқаддас қадамжоларни зиёрат қилиш 
имконини берувчи “Умра плюс” махсус зиёрат 
дастурини ишга тушириш таклифи ижтимоий 
тармоқларда ўзига хос трендга айланди. Куа-

ла-Лумпурдаги Ислом санъати музейида икки 
томонлама маданий алоқаларни мустаҳкамлаш 
ва ислом цивилизациясини ўрганишда илмий 
ҳамкорликни ривожлантиришга бағишланган 
“Маданий мерос: Ўзбекистон ва Малайзия ўр-
тасидаги кўприк” мавзусидаги халқаро давра 
суҳбати ҳам ташкил этилди.

Бош вазир  
Анвар Иброҳим  

билан қизғин мулоқот
Алоҳида таъкидлаганимиздек, “Пердана 

Путра” мажмуасида Ўзбекистон Республика-
си Президенти Шавкат Мирзиёевни Малайзия 
Бош вазири Анвар Иброҳим кутиб олди.

Олий мартабали меҳмон шарафига 
фахрий қоровул саф тортди. Икки мамлакат 
давлат мадҳиялари янгради.

Ўзбекистон Президенти фахрий қоро-
вул сафи олдидан ўтгандан сўнг икки давлат 
етакчилари расмий делегациялар аъзолари ва 
дип ломатик корпус вакилларини қутладилар.

Шавкат Мирзиёев ва Анвар Иброҳим тор 
доирада ҳамда расмий делегациялар иштиро-
кида музокара ўтказди.

Суҳбат аввалида давлатимиз раҳбари 

Малайзия Бош вазирига самимий қабул учун 
миннатдорлик билдириб, муваффақиятли 
амалга оширилаётган “Madani” давлат стра-
тегиясининг юксак натижалари билан дилдан 
қутлади.

Ўзбекистон билан Малайзия ўртасидаги 
дўстлик ва шериклик муносабатларини яна-
да кенгайтириш ва мустаҳкамлаш масалалари 
кўриб чиқилди. БМТ, Ислом ҳамкорлик ташки-
лоти ва бошқа халқаро тузилмалар доираси-
да ўзаро қўллаб-қувватлашни давом эттириш 
муҳимлиги қайд этилди. Савдо-иқтисодий ва 
инвестиция соҳаларидаги амалий ҳамкорлик 
масалаларига алоҳида эътибор қаратилди.

Товар айирбошлашни кўпайтириш мақ-
садида Имтиёзли савдо тўғрисидаги битимни 
ишлаб чиқиш, ўзаро саноат кўргазмаларини 
ўтказиш, Саноат кооперацияси дастурини қа-
бул қилишга келишиб олинди.

Малайзия ҳукумати Ўзбекистоннинг 
Жаҳон савдо ташкилотига аъзо бўлишини фа-
ол қўллаб-қувватламоқда. Етакчилар 2025-
2026 йилларни Ўзбекистон-Малайзия шерик-
лигини инновацион ривожлантириш даври деб 
эълон қилишга келишиб олдилар.

Давлат раҳбарлари фаол маданий-гума-
нитар алмашинувни давом эттириш муҳимли-
гини таъкидлашди. Жорий йилда Ўзбекистон 
ва Малайзияда маданият ҳафталиклари ўтка-
зилади.

Етакчилар минтақавий ҳамкорликнинг 
долзарб масалалари юзасидан ҳам фикр ал-
машдилар. Терроризм, радикализм ва исло-
мофобияга қарши курашда саъй-ҳаракатлар-
ни бирлаштириш муҳимлиги қайд этилди.

Музокаралар якунида эришилган кели-
шувларни ўз вақтида ва сифатли амалга оши-
риш бўйича “йўл харитаси”ни тайёрлашга қа-
рор қилинди.

***
Мухтасар хулоса қиладиган бўлсак, Ма-

лайзия нафақат Жануби-шарқий Осиё мин-
тақасида, балки жаҳон миқёсида ўзига хос 
салоҳиятга эга, жадал ривожланиб бораётган 
давлатдир. Шавкат Мирзиёевнинг тарихий 
ташрифи эса мамлакатларимиз ўртасидаги 
алоқаларни сифат жиҳатидан янги босқичга 
кўтаришга хизмат қилади. Шу билан бирга,  
Ўзбекистон – Малайзия дўстлигини янада мус-
таҳкамлаш, амалий ҳамкорликни, жумладан, 
савдо, инвестиция, инновация, технологик ко-
операция, нефть-кимё, электроника, “яшил” 
энергетика, ақлли қишлоқ хўжалиги, туризм 
ва бошқа кўплаб устувор йўналишларда кен-
гайтиришда мустаҳкам пойдевор бўлади.

    
Озод РАЖАБОВ, 

шарҳловчи

“ПЕРДАНА ПУТРА”ДАГИ “ПЕРДАНА ПУТРА”ДАГИ 
ТАРИХИЙ  ТАНТАНАТАРИХИЙ  ТАНТАНА

Бошланиши 1-саҳифада.

– Фаолиятимни оддий ҳайдовчиликдан бошлаганман, – дейди 
Бухоро туманидаги “LKW-SERVICE” МЧЖ директори, “Дўстлик” 

ордени соҳиби, O‘zLiDeP фаоли Шарифжон МАЪМУРОВ

Ривожланган мамлакатларда ушбу соҳага жуда 
катта эътибор қаратилишининг сабаби нимада?

ФАОЛИЯТ
МУАММО ВА ЕЧИМ

ҲАЁТБАХШ ИСЛОҲОТЛАР

– Корхонамиз тасарруфида 
халқаро миқёсда ҳаракатлана-
диган 60 га яқин юк машиналари 
бор, – дейди Шарифжон Маъму-
ров. – Фаолиятимизда экспорт-
га жўнатиладиган ва импортга 
йўналтирилган маҳсулотларни 
манзилларга етказиб бериш би-
лан чекланиб қолаётганимиз йўқ. 
Хорижга иш излаб кетган ҳай-
довчиларимизни юртимизга қай-
таришга ҳаракат қиляпмиз, улар-
нинг бандлигини таъминлашга 
алоҳида эътибор қаратяпмиз. 

Эътиборлиси, кейинги пайт-
да автоташувчилар ва транс-
порт-логистика компаниялари 
солиқнинг 3 туридан, яъни: қў-
шилган қиймат солиғи, мол-мулк 
солиғи ва ер солиғини тўлаш-
дан озод этилди. Халқаро авто-
ташишлар учун лицензия билан 
шаҳарлар ўртасида ташишлар-
га рухсат берилди. Имтиёзли 
кредитлар белгиланиб, божхо-
на тўловлари бекор қилинди. 
Бундай имконият ва имтиёзлар 
соҳада жуда катта марраларга 
эришишга замин яратади.

Корхона раҳбари билан суҳ-
батда логистикада сифатли хиз-
мат кўрсатиш учун қандай за-
монавий технологиялар жорий 
этилгани билан ҳам қизиқдик.

– Барча транспортларимиз 
GPS тизими билан жиҳозлан-
ган, – дея сўзини давом этти-
ради суҳбатдошимиз. – Бу эса 
бизга юкларнинг ҳаракатини 
доимий кузатиш имконини бе-
ради. Шунингдек, хавфсизликни 
ошириш мақсадида машиналар-
га масофадан бошқариладиган 
тизимлар ўрнатилган. Ҳайдов-
чиларнинг белгиланган вақтда 
албатта дам олишини назорат 
қилиш учун, интеллектуал тахо-
графлардан фойдаланмоқдамиз.

Халқаро ҳамкорлик ҳақи-
да сўз борганида Шарифжон 
Маъмуров Россия, Қозоғистон 
ва Туркияни мамнуният билан 
тилга олди. Ҳар бир давлатнинг 
ўзига хос талаблари борлиги-
ни ҳам яшириб ўтирмади. Маса-
лан, Россияда юкнинг тегишли 
ҳужжатлари пухта тайёрланган 
бўлиши шарт, Қозоғистонда юк 
ташиш жадвалига қатъий амал 
қилиш талаб этилади, Туркияда 
эса юкнинг сифатли қадоқлани-
шига катта эътибор қаратилади. 
Дарҳақиқат, корхонада халқаро 
талабларни тўлиқ бажариш учун 
барча иш жараёнларининг юқори 
даражада ташкил этилгани му-
ваффақиятлар омили бўлмоқда.

Соҳада муаммолар ҳам йўқ 

эмас, албатта. Бухоро вилояти-
да халқаро стандартларга жавоб 
берадиган логистика марказла-
ри мавжуд эмас. Тадбиркор уш-
бу бўшлиқни тўлдиришга камар-
баста бўлмоқчи. Юкларни қабул 
қилиш, сақлаш ва қайта ишлаш 
учун замонавий шароитлар яра-
тилади. Шунингдек, ҳайдовчилар 
учун дам олиш хоналари, транс-
порт воситаларини таъмирлаш 
цехлари ва қаҳвахона хизматини 
йўлга қўйиш режалаштирилган. 
Иш жараёнларини тўлиқ рақам-
лаштириш кўзда тутилган. Бу эса 
тезкорлик ва сифатни оширади. 

– Мана шундай логистика 
марказини бунёд этиш мақса-
дида Бухоро шаҳри ҳудудидаги 
А-380 магистраль йўл ёқасидан 
корхонамиз учун ер ажратилса, 
айни муддао бўларди, – дейди 
тадбиркор. 

Давлатимиз раҳбарининг 
ўтган йил ёзида Бухорога нав-
батдаги ташрифи доирасида 
маҳаллий тадбиркорлар билан 
учрашувда Шарифжон Маъму-
ров ҳам сўз олиб, логистика мар-
казини барпо этиш учун ер ажра-
тилиши масаласида мурожаат 
қилган эди.

– Президентимиз менинг 
таклифимни мамнуният билан 
қабул қилиб, мутасаддиларга 
тегишли кўрсатмаларни берган 
эди, – дейди тадбиркор. – Афсус-
ки,  бизларни қийнаётган масала 
ҳали-ҳануз ўз ечимини топгани 
йўқ.

Асхор ИСТАМОВ,
“XXI asr” мухбири

Сўнгги йилларда очиқлик сиёсати ту-
файли “қозонда бори чўмичга чиқди”. Давлат 
ва халқ ўртасидаги тўсиқлар йиқитилди. Кўп 
йиллар “ёпиқ мавзу” бўлиб келган “камбағал-
лик” тушунчаси расман тан олинди. Иш боши-
да 23 фоиз аҳолининг даромади камбағаллик 
чегарасига етмаган бўлса, бугун уларнинг со-
ни анча қисқариб, 11 фоизга тушгани қуво-
нарли, албатта!

Одамлар қачон ҳаётдан рози бўлади? 
Қачонки, амалга оширилаётган ислоҳотлар-
да ўзининг иштироки бор эканини чин дилдан 
ҳис қилса, ўртага ташлаётган талаблари қон-
дирилса-да! Аслида, Ўзбекистоннинг ҳар бир 
олиб бораётган сиёсати замирида ҳам “Инсон 
қадри улуғ” деган эзгу мақсадлар муштарак. 
Хусусан, янгиланиш ва ўзгаришлар самараси 
эндиликда ҳар бир оила, унинг ҳар бир аъзо-
си мисолида яққол намоён бўлмоқда. 

Бу борада давлатимиз раҳбари томо-
нидан имзоланаётган фармон ва қарорлар, 
давлат дастурлари ижроси доирасида ис-
лоҳотларга дахлдорлик туйғуси энг қуйи ти-
зим – маҳаллагача кириб бориши таъминлан-
моқда. 

Президентимизнинг жорий йил 17 январь 
кунги “2025 йилда аҳоли бандлигини таъ-

минлаш ва камбағалликни қисқартириш чо-
ра-тадбирлари тўғрисида”ги 12-сонли қаро-
ри айни шу йўналишдаги ислоҳотларни янада 
юксалтиришга омил бўлиб хизмат қилади. Зе-
ро, қарорга кўра, бу йил мамлакатимизда аҳо-
лини юқори даромадли иш билан таъминлаш 
дастури ижроси бўйича 5,2 миллион нафар 
аҳолининг доимий бандлигини таъминлаш 
мақсад қилинган. Хусусан, ҳар бир маҳаллада 
микролойиҳалар амалга оширилиб, “драйвер” 
лойиҳалар ишга туширилади. Қолаверса, дав-
латимиз раҳбарининг ташаббусига кўра мам-
лакатимиз бўйлаб ҳар бир оила томорқасига 
экиш учун лимон, узум кўчатлари етказиб бе-
рилади. Шу тарзда аҳоли хонадонларида до-
имий даромад манбаи, соғлом ҳаёт кечириш 
учун барча қулайликлар муҳайё этилмоқда.

Шунингдек, аҳолига ер майдонларини 
ижарага бериш, “компания – кооператив – 
деҳқон хўжалиги” тамойили асосида коопе-
ративлар ташкил этиш ҳам кўзда тутилган. 
Айни жараёнда Ўзбекистон фермер, деҳқон 
хўжаликлари ва томорқа ер эгалари кенгаши 
ва унинг ҳудудий бўлимлари томонидан аҳо-
ли томорқасидан самарали фойдаланишни 
ташкил этиш ҳамда тизимли равишда фермер 
ва деҳқон хўжаликларини қўллаб-қувватлаш 
ишларига киришилди.

Қарорнинг муҳим жиҳатларидан яна би-
ри шундаки, жорий йилнинг 1 апрелидан 2028 
йилнинг 1 январига қадар янги ташкил этила-
диган қишлоқ хўжалиги ва доривор ўсимлик-
ларини етиштириш ва қайта ишлаш коопе-
ративлари учун ижтимоий солиқ ҳамда ишга 
қабул қилинган жисмоний шахслардан оли-
надиган даромад солиғи ставкалари 1 фоиз 
этиб белгиланади.

Айтиш жоиз, Ўзбекистон фермер, деҳқон 
хўжаликлари ва томорқа ер эгалари кенгаши 

томонидан доривор ўсимликларни маданий 
ҳолда етиштириш, қайта ишлаш ва халқ та-
бобатида самарали фойдаланиш бўйича аниқ 
вазифалар белгилаб олинди. Кенгаш тасар-
руфидаги Тошкент вилоятининг Янгийўл ту-
манида жойлашган илмий марказда ташкил 
этилган 10 сотихли иссиқхонанинг 5 сотихи-
да лаванда, алоэ, мойчечак, зубтурум каби 50 
турга яқин доривор ўсимликлар парвариш-
ланмоқда. 

Марказда ўтказиладиган илмий-амалий 
семинарлар, ҳудудларда ташкил этиладиган 
ўқув семинарларида доривор ўсимликларни 
парваришлаш, кўпайтириш борасида тинглов-
чилар, томорқа эгаларининг билим ҳамда кў-

никмаси оширилаётир. Экиб кўпайтиришлари 
учун доривор ўсимликлар кўчатлари берил-
моқда. Бевосита доривор ўсимликлар экади-
ган хонадонларда юзма-юз мулоқотлар ўтка-
зилмоқда.

Қашқадарё вилоятида аҳоли хонадонла-
ридаги ўрганишлар натижасида воҳада до-
ривор ўсимлик экмайдиган хонадоннинг ўзи 
йўқлигига ишонч ҳосил қилдик. Хонадондаги 
мўъжазгина жойда райҳон, ялпиз, алоэ ва ер 
ноки экилиб, турли касалликлар табиий усул-
да даволанмоқда. Ажабланарлиси, Қамаши 
туманида деярли ҳар бир хонадон томорқаси-
да гулхайри бор. Туманда тажрибали тадбир-
кор томонидан фаолияти йўлга қўйилган коо-

перация орқали ушбу доривор ўсимлик тўлиқ 
йиғиб олинади ва хорижга экспорт қилинади. 
Деҳқонобод туманида эса аҳоли хонадонла-
ридаги томорқа ерларида коврак етиштириш 
фойдали ва даромадли экин саналади. Боиси 
коврак ўсимлиги парваришида маҳаллий иқ-
лим шароити жуда ҳам қулай ҳисобланади. 

Қолаверса, Фарғона вилоятининг сўлим 
Сўх туманида заъфарон етиштириш, Қўқон 
шаҳридаги “Меҳригиё” корхонасида ўнлаб 
турдаги доривор ўсимликларни парваришла-
ётгани, ҳар йили Лаванда фестивали ўтказиш, 
экотуризм бўйича эришилаётган ютуқлар ҳам 
эътиборга лойиқ. 

Кейинги йилларда замонавий тиббиёт 
илми билан бирга, миллий қадриятларимиз 
сирасига кирувчи халқ табобатининг рав-
нақ топиши ва ривожланиши учун ҳам қу-
лай муҳит яратилгани мазкур йўналишдаги 
ишларни янада такомиллаштириш имконини 
бермоқда. Юқоридаги қарор мазмун-моҳия-
тига кўра, юртимизда ҳар бир оила бандли-
ги ва фаровонлигини таъминлаш, соғлом ҳа-
ёт кечириши, доривор ўсимликлар ёрдамида 
касалликларни эрта профилактика қилиш, бу 
борада ҳаётга татбиқ этилаётган эзгу ташаб-
буслар ижроси изчиллигига эришиш, мушта-
рак мақсадлар йўлидаги саъй-ҳаракатларни 
ўзаро уйғунлаштиришга хизмат қилади.

Шу кунларда кенгашимиз ва унинг ҳу-
дудий бўлимлари мутахассислари томони-
дан жойларда доимий равишда тушунти-
риш-тарғибот ишлари йўлга қўйилиб, қарор 
ижроси таъминланмоқда. 

Хурсаной ИСЛОМОВА,
Ўзбекистон фермер, деҳқон  

хўжаликлари ва томорқа ер эгалари  
кенгаши бўлим бошлиғи

БУХОРОДА КАЧОН ХАЛКАРО 
ЛОГИСТИКА МАРКАЗИ КУРИЛАДИ?

Одамлар қачон рози бўлади?Кўп йиллар одамларнинг 
камбағаллигини ўтиш даври 
мураккабликлари билан 
боғлаб келдик. Фаровон ҳаётга 
моддият билан эришилмайди, 
дея маънавиятни қалқон 
қилдик. Ушбу ақидага шу 
қадар маҳкам ёпишиб олдикки, 
натижада давлат ҳам, жамият 
ҳам муаммолар гирдобида 
қолди. Англаганимиз инсон 
оддий минимал яшаш 
шароитисиз бахт тугул, 
хотиржамликка ҳам эриша 
олмас экан. 

Пешқадам тадбиркор раҳбарлик қилаётган 
корхонанинг йиллик айланмаси 3,7 миллиард сўмни 
ташкил этади. Мамлакатимизда ишбилармонлик 
муҳитини ривожлантиришга яратилган шарт-шароитлар, 
Президентимизнинг соҳа ходимларини ҳар томонлама 
қўллаб-қувватлаш мақсадида қабул қилган фармон 
ва қарорлари мана шундай юқори натижаларни қўлга 
киритишга омил бўлмоқда.

Гап шундаки, малакали тиббий хизмат инсон умрининг узайишига 
ёрдам беради. Аҳолининг саломатлигини муҳофаза қилиш давлат 
ва жамиятнинг иқтисодий ва ижтимоий тараққиёти учун ўзига хос 
барометр вазифасини ўтайди. Чунки иммунитети мустаҳкам инсон 
ҳамиша яхши ишчи-ходим бўла олади. 

ТИББИЁТ ҚАНЧА ТАРАҚҚИЙ ЭТСА, 
МУАММОЛАР ШУНЧА КАМАЯДИ

Шунингдек, вакцинация дастурлари, 
санитария ва гигиена чоралари, илғор 
диагностика ва даволаш усуллари тур-
ли хасталик ва эпидемияларнинг олдини 
олишда муҳим роль ўйнайди. Қолаверса, 
тиббий туризм, даволаш хизматлари ва 
илмий изланишлардан юқори даромад 
олиш мумкин. Тиббий тараққиёт аслида 
ижтимоий тенгликни таъминлаш ва дав-
латнинг барқарорлигини сақлаш демак-
дир.

Ўзбекистон келгусида ана шундай 
мамлакатлар сафидан ўрин олишга ин-
тилмоқда. Хусусан, сўнгги йилларда юр-
тимизда соғлиқни сақлаш, тиббий таъ-
лим тизимини тубдан такомиллаштириш, 
аҳолининг саломатлигини мустаҳкамлаш, 
малакали кадрларни тайёрлаш, соҳага 
янги бошқарув усулларини жорий этиш, 
жамиятда соғлом турмуш тарзини шакл-
лантириш, соғлом авлод тарбияси учун 
зарур шарт-шароитлар яратиш энг асо-
сий  вазифалардан бирига айланган. 

Жойларда ихтисослаштирилган ил-
мий-амалий марказлар, клиникалар, ши-
фохона ва бирламчи тиббий-санитария 
ёрдамини кўрсатувчи муассасаларнинг 
моддий-техника базасини замон талаб-
ларига мослаштириш орқали юқори тех-
нологияли замонавий диагностика ва 
жарроҳлик операцияларни амалиётга 
жорий этиш борасида кенг кўламли ис-
лоҳотлар олиб борилмоқда. 

Сўнгги беш йилда шифохоналари-

мизда 200 турдаги янги жарроҳлик ама-
лиётлари, жумладан, энг мураккаб бўл-
ган буйрак ва жигар трансплантацияси, 
бариатрик, кардиожарроҳлик, микрооф-
талмологик, нейроэндоскопик ва бошқа 
каминвазив операциялар йўлга қўйил-
ди. Ҳудудларда ихтисослаштирилган ил-
мий-амалий тиббиёт марказларининг юз-
дан ортиқ филиаллари фаолият бошлади. 
Натижада илгари фақатгина Тошкентда 
амалга оширилган 210 турдаги жарроҳ-

лик амалиётини маҳаллий шифохоналар-
да ўтказиш имкони яратилди.

Тиббиётни рақамлаштириш нати-
жасида ўнга яқин электрон дастурлар 
ва  онлайн ҳужжат алмашиш тизимлари 
ишга туширилди. Ўзбекистон Республи-
каси Президентининг 2021 йил 28 июл-
даги “Соғлиқни сақлаш соҳасида ихти-
сослаштирилган тиббий ёрдам кўрсатиш 
тизимини янада такомиллаштириш чо-
ра-тадбирлари тўғрисида”ги қарори асо-
сида 2022 йил 1 январдан имтиёзга эга 
беморларни мослаштирилган марказлар, 
клиника ва шифохоналарга махсус элек-
трон дастур орқали ордер билан қабул 
қилиш йўлга қўйилди. 

Қувонарлиси, бугунги кунда ҳақиқий 
эҳтиёжманд, имтиёзга эга беморларнинг 
бепул даволанадиган касалликлар рўйха-
ти шакллантирилиб, йўлланма “электрон 
навбат” асосида берилмоқда. Давлат 
тиббий суғурта жамғармаси маблағла-
ри ажратилиб, пуллар шифохонага эмас, 

балки аниқ даволанадиган беморга 
йўналтирилмоқда.

Давлатимиз раҳбари томонидан ўт-
казилган йиғилишларда берилган топ-
шириқлар ижроси ўлароқ аҳолига юқори 
малакали ихтисослаштирилган тиббий 
ёрдам кўрсатишда ошкоралик, адолатли-
лик ва шаффофлик таъминланаётир. 

Тиббиёт тизимини ислоҳ қилиш ва 
янада ривожлантириш мақсадида Са-
марқанд давлат тиббиёт университе-
тининг асосий ўқув-илмий ва даволаш 
базаси бўлган кўп тармоқли клиникаси 
мутахассислари биргаликда жонбозлик 
кўрсатиб келишмоқда. Жумладан, уни-
верситет ҳамда унинг таркибий тузилма-
ларида фаолият кўрсатаётган профес-
сор-ўқитувчилар ва ходимлар Самарқанд 
вилоятидаги 2 та шаҳар ва 14 та туманда 
жойлашган маҳаллаларга бириктирил-
ди. Ҳозирда университетнинг тажрибали 
профессор-ўқитувчилари ва клиника-
нинг малакали шифокорлари томонидан 
аҳолининг саломатлигини мустаҳкамлаш 
бўйича бирламчи тиббий-санитария ёр-
дами муассасаларида ҳамда барча қиш-
лоқларда жойига чиққан ҳолда хизмат 
кўрсатилмоқда. 

Ўзбекистон Республикаси Президен-
тининг 2024 йил 29 ноябрдаги “Самарқанд 
вилоятида инвестиция ва тадбиркорлик 
муҳитини янада ривожлантириш ҳамда 
аҳоли турмуш даражасини яхшилаш чо-
ра-тадбирлари тўғрисида”ги қарор юрти-
мизда тиббиёт соҳасида олиб борилаёт-
ган кенг қамровли ислоҳотларнинг узвий 
давоми бўлиши шубҳасиз. Чунки ушбу қа-
рорга асосан аҳолига тиббий хизмат кўр-
сатиш сифати янги босқичга кўтарилиши, 
тиббиёт соҳаси халққа янада яқинлаши-
ши яққол намоён бўлиб турибди. Маз-
кур қарор билан Самарқанд шаҳридаги  
1-, 3-, ва 8-сонли оилавий поликлиника-
лар, Қўшработ туманидаги Жўш оилавий 
поликлиникаси, Оқчобсой, Урганжи, Чин-
мос, Тоз ва Жонбулоқ оилавий шифо-
корлик пунктлари клиник база сифатида 
фойдаланиш учун Самарқанд давлат тиб-
биёт университетига ўтказилди.

Бу эса, ўз навбатида, университетга 
бириктирилган шаҳар оилавий поликли-
никалар ва туман шифокорлик пунктла-
ридан самарали фойдаланган ҳолда ка-
салликларни эрта аниқлаш ва даволаш, 
муассасаларини замонавий даволаш-ди-
агностика асбоб-ускуналари билан таъ-
минлашга хизмат қилмоқда.

Наргиза АБДУЛЛАЕВА,
Самарқанд давлат тиббиёт  
университети проректори,  

Халқ депутатлари  
Самарқанд вилояти  

кенгаши депутати

ИМКОНИЯТ МАЙДОНИ

АҚШнинг 
47-Президенти 
Дональд Трамп иш 
бошлаганига икки 
ҳафтадан сал ошди. 
Қутловларнинг 
кети узилмади. Бу 
орада ХХР Раиси 
Си Цзиньпин 
телефон қилиб, 
уни табриклади. 
Ёзма шаклда 
табрикловчилар 
қаторида Россия 
Президенти Владимир 
Путин ҳам бор эди. 

ТАҲЛИЛ

Кейинги пайтларда Қарши 
шаҳридаги қайси савдо дўконига 
кирсам, қайтим устида сотувчи 
билан тортишаётган харидорларни 
учратаман.

ОЙНА

– Керак эмас менга қурутларингиз, – дей-
ди кекса ёшли киши. – Қачон, ким қандай тай-
ёрлаган, ишонч йўқ-ку!

– Ҳамма олиб кетяпти, амаки, ўзим ҳар 
куни шундан ейман. Нима қилай, минг сўмлик 
йўқ, бўлса сиз билан тортишиб ўтираманми? Ё 
сақич олинг.

–  Керакмас, майда пул йўқлиги учун мен 
айбдорманми, бу сени муаммойинг болам. 
Савдони нақд пулда қиляпман ахир. Қурутинг 
ўзингга сийлов, – дея чиқиб кетди.

Ҳар куни ишдан қайтаётиб, дўкондан ик-
кита нон харид қиламан. Илгари нархи беш 
минг сўмдан бўлгани учун муаммо йўқ эди. 
Нима бўлди-ю, новвой харидорларни кўпай-
тирмоқчи бўлдими, ноннинг ҳажмини бироз 
кичрайтириб, нархини 4,5 минг сўм қилиб 
қўйди. Сотувчига ўн минг сўм узатсам, кўзи-
ни лўқ қилиб, индамай олиб қоладиган бўл-
ди. Қайтим сўрасам,  баҳонаси тайёр: майда 
йўқ!

Илгари 500 сўм учун қайтимга битта сақич 
беришарди. Энди эса, минг сўм ўрнига қоғозга 
ўралган, тангага ўхшаган бир дона конфет ёки 

2 дона сақич тутқазишяпти. Энг ёмони, бу ма-
тоҳларни болаларга берсангиз, улар ҳам аф-
тини бужмайтиради... 

Танга пуллар-ку ҳозир муомаладан 
йўқол япти. Бир-икки йил аввал Қарши 
шаҳрида автобусда йўл ҳақи бир ярим минг 
сўм эди ва ноинсоф чиптачилар танга йўқ, 
деб 500 сўм қайтим бермасди. Йўл ҳақи ик-
ки минг бўлгач, яна текинхўрларнинг нафси 

ҳакалак отди. Беш минг сўм узат-
сангиз, майда йўқ деб икки минг 
қайтарадиган  бўлишди.

Киракашлар йўл ҳақини ошир-
гани учун автобусларга талаб орт-
ди. Йўловчилар орасида кексалар, 
ногиронлар, тангани тангага улаб 
яшайдиган талабаю ўқувчилар ҳам 
бор. Транспорт бошқармасида-
гилар чиптачиликка нуқул безбет 
“тўтиқуш”ларни ишга олганми, бил-
мадим, нуқул майда пул йўқ, деб 
одамларнинг асабини қақшатяпти.

Одатда  эрталаб ва кечқурун 
автобуслар гавжум бўлади ва айнан 
ана шу пайтда чиптачиларга худо 
беради. Чунки ҳамма ишга, ўқишга, 
бирор зарил юмушга шошилаётган 
вақтда қанчаси қайтимини ололмай, 
норозиларча қўл силтаб тушиб кет-
ганига гувоҳман. Энг ёмони, ҳақинг-
ни талаб қилсанг, қўпол муомала 

қилиб, асабни бузади. 
Яқинда атай банкка бориб, бир пачка 

минг сўмлик пул сўрадим. Афсус ки, шаҳарда-
ги бирорта молия муассасасида қоғоз пуллар 
йўқ экан.  “Минг сўмлик мутлақо йўқ, хоҳла-
сангиз танга бераман”, деди банк ходимаси. 
Бор-эй деб, юз минг сўмликни бир халтача 
тангага алмаштириб олдим. Бозорга кириб, 
икки кило олма харид қилдим.

– 21 минг сўм бўлди, – деди сотувчи аёл 
қора целлофан пакетга олмаларни соларкан. 

Унга иккита ўн минг сўмлик қоғоз пул ва 
битта минг сўмлик танга узатдим. 

– Танга олмайман, йўқотиб қўяман, чўн-
такдан  тушиб қолади.

Келишолмадик. Бошқасига  юзландим. 
Буниси 19 минг сўм бўлди. 

– Акажон, минг сўмга битта олма бера-
ман, – деди у қўлига буришган мевани олар-
кан. 

Табиийки, мен ундан қайтим сўрадим. У 
бўлса ўзича жаҳл қилиб “майдам йўқ, қўйинг” 
дея олмаларни тўкиб ташлади...

Пул  муомала воситаси экани сир эмас. 
Лекин бундай муомала кимга керак ўзи?

Шу ўринда яна бир аччиқ ҳақиқат: Марка-
зий банк томонидан ўтган йили 500 сўм қоғоз 
пулларнинг муомаладан чиқарилгани сав-
до-сотиқ билан шуғулланаётган айрим ноин-
софлар тегирмонига сув қуйиш билан баробар 
бўлди десак янглишмаймиз. Ҳозир кўринг, би-
рор бозорда минг сўмлик маҳсулот бормикан? 
Ҳатто супермаркетга кирсангиз ҳам майда йўқ 
деб, минг сўмингизга чой қолдиғидан тайёр-
ланган пакетча тутқазишяпти. Дорихонадаям 
аҳвол шу. 

Инсоф-чи, уни ҳам майдалаб сотиб, ечиб, 
еб юбормаяпмизми?..

Сайфулла ИКРОМОВ

“Майда йўқ, майдалашманг!”

QR кодни  
сканер қилинг ва  
бизни ижтимоий  

тармоқларда ўзингизга 
қулай усулда  

кузатиб боринг.

Вашингтонда янграган янги ташқи сиёсий сигнал-
лар фонида Путин ва Цзиньпин видеоконференция 
алоқаси воситасида кўришиб олди. Узоқ давом этган 
мулоқот чоғида океанортидан чиқаётган ҳам жиддий, 
ҳам таҳликали баёнотлар xусусида гап борганига шубҳа 
йўқ.  

Европа комиссияси раиси Урсула фон дер  Ляйен 
айни 20 январь куни Давос иқтисодий форумида чиқиш 
қилди. Нутқида Трампни тилга олмади, ҳатто Иқлим 
бўйича Париж келишувидан чиқиш ёки Жаҳон соғлиқни 
сақлаш ташкилотини таҳдид қилганига ҳам бепарволик 
кўрсатди. 

Трамп илк чиқишида Европа Америка нефть ва га-
зини кўпроқ сотиб олсагина, янги тариф сиёсатидан воз 
кечиши мумкинлигини ифода этди. “Биз мақсадимизга 
янги солиқлар солиш ёки ЕИ бизнинг нефть ва газни 
сотиб олиши орқали эришмоғимиз мумкин”, деб пўписа 
қилди.

Февраль ойидан бошлаб ЕИдан Қўшма Штатларга 
кириб келадиган маҳсулотларга янги солиқлар унди-
риш билан таҳдид этди. Брюссель бу адолатсиз амал-
нинг “жавоби оғир” бўлишидан огоҳлантирди. “Politico” 
нашри ЕИ ва Буюк Британия эҳтимоли юксак бўлган 
савдо уруши сценарийсини ҳозирлаб қўйганини эълон 
қилди.

Экспертларнинг фикрича, ЕИ ва АҚШ ўртасидаги 
савдо ва инвестиция муносабатларида дунёга тенг ке-
ладиган мисол йўқ. Тарифларнинг ўзгариши иқтисодий 
таназзулга олиб келади ва инфляция даражасини ку-
чайтиради, ҳар икки томон ҳам жиддий зарар кўради.

Ўтган ҳафтада Вашингтон Канада, Хитой ва Мекси-
ка маҳсулотлари учун тарифларни кўтарди. Канада ва 
Мексика товарлари учун 25 фоизга оширилди. Хитой 
товарларига 10 фоизлик тариф белгиланди. Бу ҳоди-
салар учун ҳар учала давлат норозилик билдирди. Ва-
шингтоннинг мазкур қарашларини АҚШдаги қатор ка-
саба уюшмалари ҳам танқид қилиб чиқди. 

БРИКС мамлакатлари халқаро тўлов воситаси бўл-
ган доллардан воз кечишни хаёлига келтирмасин, акс 
тақдирда 100 фоизлик солиқ жорий қилишга мажбур 
бўламиз, деди  47-Президент. 

Ягона валюта жорий этиш масаласи БРИКСнинг 
2023 йили Йоханнесбургда ўтган саммитида кўтарил-
ган эди. Мақсад – савдо, лойиҳаларни молиялаштириш 
ҳамда доллар ва еврога боғлиқликдан чиқиш. Ўтган йи-
ли Россия бу йўлга кириш ҳали бироз эрта эканига ишо-
ра қилган эди.

Халқаро ташкилотлар ҳам бу каби таҳдидлардан 
четда қолмади. Жаҳон соғлиқни сақлаш ташкилоти 
(ЖССТ) Трампнинг баёнотидан афсусда эканини ба-
ён этди. Глобал соғлиқни сақлаш позициясидан келиб 
чиқиб, АҚШ бу қарашларини ўзгартиради, деб ишонч 
билдирди ташкилот расмийлари.

ЖССТнинг 2024-2025 йиллардаги 6,8 миллиард 

доллар ҳажмидаги бюджетининг 18 фоизи АҚШга 
оид. Америка чиқиб кетгудек бўлса, бу ташкилот-
нинг сил касаллиги, ОИВ (ОИТС) ва янги пандеми-
яга тайёргарлик сингари муҳим дастурлари оқсаб 
қолиши мумкин. 

Иқлим бўйича Париж келишувидан АҚШнинг 
чиқиши тўғрисидаги баёнот ҳам кенг муҳокама-
ларга сабаб бўлди. Аслида давлат бундай режа-
си борлиги тўғрисида бир йил аввалроқ дунёни 
огоҳлантирмоғи зарур эди. 

Қўшма Штатлар атмосферага карбонат ангид-
рид гази чиқариш бўйича дунёда иккинчи ўринда ту-
ради. Мутахассислар Вашингтоннинг глобал исишни 
чеклашга қаратилган мазкур пактни тарк этиши кели-
шувни маъносиз ҳолга келтириб қўйишидан ташвиш 
билдирмоқда. 

Панама Президенти Хосе Рауль Мулино БМТ Бош 
котиби Антониу Гутерришга мурожаат қилиб, Дональд 
Трампни аъзо давлатларнинг ҳудудий яхлитлиги, сиё-
сий мустақиллигига қарши таҳдид ёки куч ишлатишни 
тақиқловчи бу нуфузли ташкилот низомини бузишда 
айб лади. 

47-Президент Панама канали Хитой бошқарувига 
ўтиб кетгани сабабли уни қайтариб олиш тўғрисида га-
пирган эди. “Биз канални ХХРга бермаганмиз, биз уни 
Панамага совға қилган эдик”, деганди ўшанда у.   

“Панаманинг суверенитети учун олиб борилган 
узоқ йиллик урушлардан кейин 1999 йили у бизга ўтган. 
Бу масалада АҚШ томонидан ҳеч қандай хайрия бўлма-
ган”, деб баёнот берди Президент Мулино.   

Дунё денгиз савдосининг 5 фоизи Панама канали 
орқали ўтади, Атлантика ва Тинч океанларини боғловчи 
бу маршрутдан Американинг 40 фоиз савдо кемалари 
фойдаланади.

Рим папаси Франциск Трампни янгидан лавозимга 
қайтгани билан қутлаб, мигрантларни оммавий депор-
тация қилиш режасини “уят” деб баҳолади. “Тўлашга 
ҳеч нарсаси йўқ, бечора, бахтсиз одамларни мажбур-
лаш нотўғри. Муаммолар бу тарзда ҳал этилмайди”, де-
ди у. 

АҚШнинг янги раҳбари Гуантанамодаги 30 минг 
ўринлик қамоқхонани тайёрлаш юзасидан буйруқ бер-
ди. Бу ерда “Америка халқи учун таҳдид солган жиноий 
нолегал мигрантлар” жойлаштирилармиш унинг фикри-
ча.

Миграция ва божхона назорати хизмати ҳужжатсиз 
мигрантларни аниқлаш ва уларни депортация қилиш 
билан машғул. Мазкур идора шахсан давлат раҳбари-
дан кунига бир ярим минг кишини мамлакатдан бадарға 
қилиш топшириғини олган.   

Трамп фаолиятини бошлаган дастлабки кунлари 
имзолаган қатор фармону қарорлари билан рекорд 
ўрнатди. Бунинг оқибатида мамлакатнинг ичида ан-
ча-мунча келишмовчиликлар юз берди. Уларнинг ҳам-

ма-
си ҳам ижро 
учун қабул қилинма-
ди, аниқроғи, актлар-
ни обдон рад этиш устида 
ишлар авж олдирилди.

Тасаввур қиляпсизми, Трамп 
10 кун давомида 38 та (!) фармон имзо-
лади. Илк 24 соат ичида  46-Президент Жо 
Байден пайтидан амалда бўлган 78 та ижро ак-
тини бекор қилди.    

Агар солиштириш лозим бўлса, президентлар Гар-
ри Трумэн ва Жо Байден дастлабки юз кунлик даврида 
40 дан зиёд фармон чиқарган.  

Расмий ҳужжатлар ташқи сиёсату миграцияни на-
зорат қилишдан тортиб, иқтисодий ташаббуслар ва 
давлат дастурларини молиялаштиришни қисқартириш 
сингари турли соҳаларни қамраб олган. 

Шу кунгача камида учта суд даъвоси очилди. Маса-
лан, 37 та федерал агентлик ва департамент ишчилари 
манфаатларини ҳимоя қилувчи Миллий ғазначилик хо-
димлари касаба уюшмаси хизматчиларнинг ишдан бў-
шатилишини енгиллаштирувчи фармон юзасидан судга 
мурожаат қилди. 

Яна бир даъво Ҳукумат самарадорлиги департа-
менти томонидан мультимиллиардер Илон Маскка қар-
ши очилди. Даъвогарларнинг таъкидлашича, Маскнинг 
давлат раҳбарига маслаҳатчи этиб тайинланиши Прези-
дент Администрацияси билан боғлиқ барча ташкилот-
лар ўртасида манфаатлар тўқнашуви ва шаффофлик 
қоидаларига зид бўлиб, зарар келтириб чиқариши мум-
кин. 

Трампнинг АҚШ ҳудудида чет элликларнинг фар-
зандларига фуқаролик беришни чеклаш тўғрисида-
ги фармони ҳам жиддий шов-шувга сабаб бўлди. Ота- 
онасидан бири АҚШ фуқароси ёки доимий резиденти 
бўлмаса, фарзандларига фуқаролик берилмасликни 
назарда тутади. Бу ҳужжатга қарши Мигрантларни қўл-
лаб-қувватловчи инсон ҳуқуқлари ташкилотлари судга 
қўшма мурожаат қилди. 

Фармонга қарши коалициясига мамлакатнинг   
18 та штати бош прокурорлари ҳам қўшилган: “Бир имзо 
билан 1868 йили қабул қилинган АҚШ Конституцияси-

нинг 14-бандини ўчириб ташлаш мумкин эмас”.
Бу масалада Сиэтл суди дадиллик кўрсатди: 

Трампнинг мазкур фармони ижросини вақтинча тўхта-
тиш тўғрисида қарор чиқарди.

“Pew Research Centre” тадқиқот марказининг маъ-
лумотига кўра, 2022 йили нолегал мигрантларнинг 
АҚШда туғилган 18 ёшгача бўлган фарзандлари сони 
тахминан 4,4 миллионни ташкил қилади. Америка Миг-
рация сиёсати институтининг баҳосига кўра, эскича 
қараш сақлаб қолинган тақдирда 2050 йилга келиб бу 
рақам 4,7 миллион кишига етиши мумкин...

Аброр ХОН,
журналист

СИЁСИЙ ШАРҲ

АҚШ Трамп
билан икки 

ҳафта ичида

Ҳозирги жадал тараққиёт, глобаллашув жараёнлари, қолаверса, 
тақдирнинг биз кутган ва кутмаган синоатлари инсоният олдига унинг 
келажагини таъминлайдиган, ҳаёт синовларини муносиб енгиб ўта 
оладиган баркамол авлодни вояга етказишдек залворли вазифани 
қўймоқда. Бу, ўз навбатида, бугун Янги Ўзбекистонда маърифатли 
жамият тамойили остида тарбияланаётган ёш авлоднинг келгусидаги 
ахлоқий-маънавий қиёфасини, шаклу шамойилини шакллантиришни 
тақозо этади.

Ўзбекистон халқ ёзувчиси Исажон 
Султон қаламига мансуб, ўзида гўзал 
ахлоқий фазилатларни жамлаган, мил-
лий ва умуминсоний қадриятларни уй-
ғунлаштирган, маънавий баркамоллик 
тарбияси билан суғорилган “Алишер 
Навоий” асари бу борада дастурила-
мал бўладиган китоблардан саналади.

Айтиш жоизки, асарда ёшлигида-
ноқ ўта зукко, нодир фазилатли, ғай-
рат-шижоатли, шу билан бирга, жасур 
ва садоқатли навқирон Алишердан 
тортиб, сўз қудрати, латофати ва унинг 
ўзбекона ифодасини умумбашари-
ят мулкига айлантира олган, кишилар 
орасида эзгу ишларга йўғрилган маъ-
рифат зиёсини улашган донишманд 
зот – Низомиддин Мир Алишер Наво-
ийгача бўлган мазмундор ва бетакрор 
умр йўли содда тилда, муболағасиз 
иборалар орқали ажойиб тарзда очиб 
берилган. 

Асар яна бир қатор жиҳатлари би-
лан жозибадор.    

Биринчидан, асарнинг халқчил 
тилда ёзилганлиги, оддий ўхшатиш 
ва гўзал ташбеҳларга бойлиги: “Ҳи-
рий (Ҳирот назарда тутилмоқда) та-
биати шундоқки, ҳар саҳар кўҳсордан 
ёқимли салқин шабада эсади. Кун 
қизиганида тек қолиб, шом салқини-
да кентнинг қизғин ҳавосини яна тоғ 
этакларига суриб кетади. Қазо фар-
роши ўзининг сиймин супургиси ила 
шимолдан адашиб келиб қолган бу-
лутларни осмон четига олиб бориб 
уйди, улар худди сарой товусининг 
ёйилган парларига ўхшаб қолди. То-
заланган тараф эса ботаётган қуёш 
ёғдулари билан нафис ёришиб, са-
риқ-қизил тусда яллиғланди”.

Иккинчидан, бобокалон шоири-
мизнинг шоҳ асарлари ичра шоҳ байт-
ларининг пайдо бўлиш тарихи ва улар-

га берилган тафсир, изоҳларнинг кенг 
қамровлилиги, яъни:

 “Оразин ёпқач кўзимдин сочи-
лур ҳар лаҳза ёш,

Ўйлаким, пайдо бўлур юлдуз, 
ниҳон бўлгач қуёш...”

Лутфий завқу ҳайратидан бошини 
сарак-сарак қилиб:

– Мошоллоҳ! Истаса, чумолини 
Сулаймонга насиҳатчи айлар, иста-
са, дунё шоҳлигини бир узукка жой-
лар! – деди кенг пешонасидаги, кўз 
теграсидаги ажинлари ёйилиб, юзи 
фавқулодда нурли тус олиб. – Истаса, 
Лутфий ета олмаган маъноларни шу 
йигитча тилидан айттирур! Мен туркча-
да ўзимни қуёш деб фаҳмлар эдим, бу 
ёшимга қадар мен орзулаган латофат-
ни бу ўғлон шул ёшида битибди. Вал-
лоҳ, агар муяссар бўлса эди, ўзимнинг 
ўн-ўн икки минг туркий ва форсий бай-
тимни шу биргина ғазалга алмашти-
рардим ва агар Алишербек бунга кўн-
са, бу ишимни зўр муваффақият деб 
ҳисоблардим!”.

Учинчидан, келтирилаётган воқеа-
ларнинг жойи, вақти, вазияти аниқ 
манбага асослантирилганлиги:

“Ғозий султон Ҳусайн 906 йил, 
жумодул-аввал ойининг охирлари-
да Астробод юришидан пойтахт сари 
қайтди. Бу хабар Ҳиротга етиб кел-
гач, ҳазрат Алишер Навоий бир қанча 
ҳамроҳлари билан бирга султонни ку-
тиб олиш учун йўлга чиқди. Жумодул-о-
хир ойининг иккинчи (1501 йилнинг 2 
январь) куни у киши Париён работига 
тушиб, кечани шу ерда ўтказди”.  

Тўртинчидан, бугунги китобхон, 
айниқса, ёш авлодга фойдали пан-
ду насиҳатларнинг ўзига хос йўсинда 
моҳирона баён қилинганлиги, яъни:

 “Эй, қиблагоҳига эҳтиром кўрсат-
ган ва унинг олий дуосини олган ахлоқ-
ли эл! Васфинг борасида Алишеринг 
ўз ҳолича сўз айтди ва мадҳингни тугал 
айлади. Уни хайр дуоси била ёд қилгай-
сан ва руҳини шу билан шод қилгайсан! 
Бағрингдан яна юзлаб Алишерларинг 
етишиб чиққайдирки, улар ҳам сенинг 
фазилатларингни булбулдай мадҳ эт-
гайлар! 

Тоабад шон-шарафга буркангай-
сан! Тоабад ер юзида яшагайсан! То-
абад улуғингга кўргузган эҳтироминг-
ни зурёдингдан кўргайсан!”

Ёзувчининг маҳорати шундаки, 
Алишер Навоийнинг маънавий барка-
моллик борасидаги марварид фикрла-
рини унинг тафаккур уммонидаги ко-
миллик қирғоғининг энг “саёз” жойи, 
яъни оддий халқ тушунадиган тилда 
гўзал тарзда баён эта олган.

Яна бир эътиборли ҳолатга диққа-
тингизни жалб этмоқчиман. Асарда 
ҳазрат Навоийнинг қадрдон дўсти, 
ҳукмдор Ҳусайн Бойқародан сарой 
мулозимлиги вазифасидан бутунлай 
кетишга, қолган умрини тўлиқ маъри-

фатли асарлар битиш йўлида сарф-
лашга изн сўраш жараёни таъсирчан 
ёритилган. Ҳусайн Мирзо дўсти Али-
шер Навоийга қарата айтган жавобла-
ри эса ундан-да латифлик билан баён 
этилган. 

Мана ушбу ибора: “Модомики сиз 
менинг мамлакатимда ватан тутиб, 
муқим ва турғун турар экансиз, нимани 
илтимос қилсангиз, ўша нарса, албат-
та, ижобат иззатини топажак! Чунки бу 
мамлакат сизнинг муборак вужудин-
гиздан холи бўлса, юқори ва қуйи та-
бақаларга мансуб кишиларнинг барча 
тоифалари ва гуруҳларининг ҳаё тида 
нотинчлик ва беқарорлик юз бериши 
аниқ!”

Қаранг, қанчалар ажойиб ва таъ-
сирчан сўзлар! Асарда бундай ноёб 
ташбеҳлар, нодир топилмалар кўплаб 
учрайди.

***
Асарнинг мутафаккир шоир би-

лан унинг илк устозларидан бири 
Абу  Абдулло Кулоҳий қисми баёни-
да устоз ва шогирд муносабатларига 
доир қуйи даги нодир мисралар кел-
тирилади:

Ҳақ йўлинда ким сенга бир ҳарф 
ўқутмиш ранж ила, 

Айламак бўлмас адо онинг 
ҳаққин юз ганж ила.

Бу билан Алишер Навоий устоз ва 
шогирд ўртасидаги муносабатларни 
руҳий юксалиш билан боғлайди. Зо-
тан, устознинг мақоми ҳамиша юксак 
ва даражаси улуғдир.

Айтиш керакки, устозга нисба-
тан битилган бу икки мисра шеърий 
 эътироф ҳазрат Алишер Навоийнинг 
ўзларига ҳам кўпроқ тегишлидир. Чун-
ки ўз даврида қанча-қанча шогирдлар 
етиштириб, уларга нафақат холис йўл-
йўриқ кўрсатган, балки тирикчилик 
масаласида ҳам инсоний кўмагини бе-
риб келгани тилларга достон бўлгани 
айни ҳақиқат.

***
Халқимизда “Насиб қилса, ке-

лар Шому Ироқдан, Насиб бўлмаса, 
кетар қошу қобоқдан”, деган мақол 
бор. Дарҳақиқат, академик Ойбек 
домладан кейин қарийб бир аср муд-
дат (80 йил!) давомида ҳеч ким журъ-
ат этолмаган муҳташам асар дунё 
юзини кўрди. Уни нозик таъб ила 
қоғозга тушириш мўътабар замон-
дошимиз, қалами қалбидек покиза 
сермаҳсул ижодкор Исажон Султон-
га насиб этди. Мана шу насиб лик за-
мирида мен илоҳий ҳикматни кўра-
ман. Илоҳийлик шундаки, назаримда, 
мазкур асарнинг битилишида ҳазрат 
Навоийнинг шуури, идроки ҳар бир 
ёзилажак сатрга маънавий файз бах-
шида этиб тургандек, гўё...

***
Асарда умумтурк адабиёти 

намоян даси Низомиддин Мир Али-
шер Навоийнинг бутун куч ва билими-
ни инсон номи, унинг фазилатларини 
улуғлашга сарфлагани, ўз ғояларига 
содиқ қолиб, доимо кўпчилик манфа-
атини шахсий ҳаётидан устун қўйга-

ни, бошқаларни ҳам шундай бўлишга 
даъват этгани баён этилган. Шоир 
дейди:

Бу гулшан аро йўқдур бақо гули-
га сабот,

Ажаб саодат эрур яхшилик била 
қолса от.

Ҳа, Алишер Навоий ижоди ва 
дунё қарашида тарбия, эзгулик, маъна-
вий баркамоллик мавзуларининг ўзаги 
бир нуқтада, яъни комил инсон мисо-
лида атрофлича ривожланади, таҳлил 
қилинади, татбиқ этилади.

Ҳассос ёзувчимиз Алишер Наво-
ийнинг олам ва одам моҳияти хусуси-
даги фикрлари устида сўз юритаркан, 
асосий нуқта – инсон кўнгли ва уни 
улуғлашга алоҳида эътибор беради. 
Зеро, бобокалон шоиримиз кўнгилни 
Каъбадан ҳам устун қўяди.

Шоир фикрича, барча ҳуда-беҳу-
да фикрлар, нафс ғуборларидан пок-
ланган, кўзгудек покиза кўнгил айво-
нида Яратган жамоли жилваланади. 
Ҳазрат ёзади:

Кимки бир кўнгли бузуғнинг 
 хотирин шод айлагай, 

Онча борким, Каъба вайрон бўл-
са, обод айлагай.

 
Бунда пурмаъно сўзлар гўзал таш-

беҳ – ўхшатиш асосига қурилган, яъни 
бир синиқ кўнгилни кўтариш Каъбани 
обод қилишга тенглаштирилган.

Мўътабар шоир инсонлик моҳия ти 
ва унинг ижтимоий фаолиятини киши-
ларнинг бир-бирларига холис ёрдамга 
келиши, жамиятга фойдали касб би-
лан шуғулланиши, халққа манфаати 
тегишида деб билади. Унинг ўзи ҳам 
халққа қанча кўп фойданг тегса, бу 
нарсанинг ўзингга фойдаси кўпроқ, 
деган ақида билан яшаган.

Шоир орзу қилган маънавий бар-
камоллик йўли – етук ахлоқ-одоб соҳи-
би, жамики яхши фазилатларни ўзида 
жамлаган, замонасининг фойдали илм 
ва касбларини чуқур эгаллаган, доимо 
раият равнақи, юрт хизматига шай ту-
ришдек шарафли масъулият туйғуси 
билан яшаган, умумбашарий моҳиятга 
эга бўлган Маънавий баркамол (комил) 
инсон тимсолидир.

Асарда Алишер Навоий сиймоси-
ни, унинг ақлу заковати, ҳиммат-ши-
жоатини шарафлаш орқали ҳазратнинг 
маънавий покланиши ва комилликка 
эришиш рутбалари атроф лича очиб 

берилган. Зотан, маънавий баркамол 
инсон тимсоли поклик – ҳалоллик, 
тўғрилик ва самимийликдир. Бағри-
кенглик – қўли очиқлик, меҳр-оқибат-
ли бўлиш ва сабру қаноатдир. Бу то-
ифа инсон тимсолининг нафислиги 
шундаки, у бир маёқ – йўлдан адашган-
га тўғри йўлни кўрсатади. У бир кўзгу-
ки, унда ҳар бир киши ўзини кўради ва 
танийди. Сўнг эса маънавий дунёсини 
ислоҳ қилишга тушади.

***
Асарда олам ва одам, шахс ва 

жамият, тириклик моҳияти ва инсон 
умрининг мазмуни, маърифат ва ра-
золат, садоқат ва хиёнат, дўстлик ва 
ғанимлик, савоб ва гуноҳ, ҳалол ва 
ҳаром, холислик ва мунофиқлик каби 
азалий ва абадий мавзулар Навоий 
умрининг маънавий камолоти воси-
тасида турли кўринишларда ойдин-
лашиб боради.

Ҳозир дунё миқёсида глобал ма-
салалардан бири – ёш авлоднинг кела-
жагига ҳамда таълим-тарбиясига жид-
дий эътибор қаратилишини муқаррар 
қилиб қўймоқда. Бу кун сайин умумин-
соний қадриятлар ва адолатни тарғиб 
этувчи эзгулик ғояси алоҳида аҳами-
ят касб этаётганини англатади. Зеро, 
барча халқлар башарият айвонида 
ҳамнафас, ҳаммаслак, тақдирдош бў-
либ, улар бир-биридан айро яшай ол-
майдилар.

Олам аҳли билингиз, иш эмас 
душманлиғ,

Ёр ўлунг бир-бирингизгаким, 
эрур ёрлиғ иш...

“Алишер Навоий” асари сўнгги 
йилларда мамлакатимизда улуғ бо-
бомиз ижодини чуқур ўрганиш, асар-
ларини кенг тарғиб қилиш борасида 
амалга оширилаётган кенг кўламли 
ишларга салмоқли ҳисса бўлиб қў-
шилди. Умид қиламизки, мазкур но-
дир асарда келтирилган бунёдкор ғоя-
лар жамоатчилик ва китобхонлар учун 
тенгсиз маънавий мерос вазифасини 
ўтайди. Ўзбек тилининг бор гўзалли-
ги ва жозибасини ўз асарларида ба-
ён этолган ҳассос шоирнинг шахсияти 
ҳам комилликнинг намунаси, инсоний-
ликнинг тимсоли бўлиб авлоддан ав-
лодга ўрнак бўлиб ўтгусидир. 

Обиддин МАҲМУДОВ,
Ўзбекистон Ёзувчилар  

уюшмаси аъзоси

QR кодни  
сканер қилинг ва  
бизни ижтимоий  

тармоқларда ўзингизга 
қулай усулда  

кузатиб боринг.

